
ἐνούσης δ’ αἰσθήσεως τοῖς µὲν τῶν ζῴων ἐγγίγνεται µονὴ τοῦ αἰσθήµατος, τοῖς 
δ’ οὐκ ἐγγίγνεται. ὅσοις µὲν οὖν µὴ ἐγγίγνεται, ἢ ὅλως ἢ περὶ ἃ µὴ ἐγγίγνεται, 
οὐκ ἔστι τούτοις γνῶσις ἔξω τοῦ αἰσθάνεσθαι· ἐν οἷς δ’ ἔνεστιν αἰσθοµένοις ἔχειν 
ἔτι ἐν τῇ ψυχῇ. πολλῶν δὲ τοιούτων γινοµένων ἤδη διαφορά τις γίνεται, ὥστε 
τοῖς µὲν γίνεσθαι λόγον ἐκ τῆς τῶν τοιούτων µονῆς, τοῖς δὲ µή. Ἐκ µὲν οὖν 
αἰσθήσεως γίνεται µνήµη, ὥσπερ λέγοµεν, ἐκ δὲ µνήµης πολλάκις τοῦ αὐτοῦ 
γινοµένης ἐµπειρία· αἱ γὰρ πολλαὶ µνῆµαι τῷ ἀριθµῷ ἐµπειρία µία ἐστίν. ἐκ δ' 
ἐµπειρίας ἢ ἐκ παντὸς ἠρεµήσαντος τοῦ καθόλου ἐν τῇ ψυχῇ, τοῦ ἑνὸς παρὰ τὰ 
πολλά, ὃ ἂν ἐν ἅπασιν ἓν ἐνῇ ἐκείνοις τὸ αὐτό, τέχνης ἀρχὴ καὶ ἐπιστήµης, ἐὰν 
µὲν περὶ γένεσιν, τέχνης, ἐὰν δὲ περὶ τὸ ὄν, ἐπιστήµης. οὔτε δὴ ἐνυπάρχουσιν 
ἀφωρισµέναι αἱ ἕξεις, οὔτ’ ἀπ’ ἄλλων ἕξεων γίνονται γνωστικωτέρων, 
ἀλλ’ ἀπὸ αἰσθήσεως, οἷον ἐν µάχῃ τροπῆς γενοµένης ἑνὸς στάντος ἕτερος ἔστη, 
εἶθ’ ἕτερος, ἕως ἐπὶ ἀρχὴν ἦλθεν. ἡ δὲ ψυχὴ ὑπάρχει τοιαύτη οὖσα οἵα δύνασθαι 
πάσχειν τοῦτο. ὃ δ’ ἐλέχθη µὲν πάλαι, οὐ σαφῶς δὲ ἐλέχθη, πάλιν εἴπωµεν. 
στάντος γὰρ τῶν ἀδιαφόρων ἑνός, πρῶτον µὲν ἐν τῇ ψυχῇ καθόλου (καὶ γὰρ 
αἰσθάνεται µὲν τὸ καθ’ ἕκαστον, ἡ δ’ αἴσθησις τοῦ καθόλου ἐστίν, οἷον 
ἀνθρώπου, ἀλλ’ οὐ Καλλίου ἀνθρώπου)· πάλιν ἐν τούτοις ἵσταται, ἕως ἂν τὰ 
ἀµερῆ στῇ καὶ τὰ καθόλου, οἷον τοιονδὶ ζῷον, ἕως ζῷον, καὶ ἐν τούτῳ 
ὡσαύτως. δῆλον δὴ ὅτι ἡµῖν τὰ πρῶτα ἐπαγωγῇ γνωρίζειν ἀναγκαῖον· καὶ γὰρ 
ἡ αἴσθησις οὕτω τὸ καθόλου ἐµποιεῖ. Ἐπεὶ δὲ τῶν περὶ τὴν διάνοιαν ἕξεων αἷς 
ἀληθεύοµεν αἱ µὲν ἀεὶ ἀληθεῖς εἰσιν, αἱ δὲ ἐπιδέχονται τὸ ψεῦδος, οἷον δόξα καὶ 
λογισµός, ἀληθῆ δ’ ἀεὶ ἐπιστήµη καὶ νοῦς, καὶ οὐδὲν ἐπιστήµης ἀκριβέστερον 
ἄλλο γένος ἢ νοῦς, αἱ δ’ ἀρχαὶ τῶν ἀποδείξεων γνωριµώτεραι, ἐπιστήµη 
δ’ ἅπασα µετὰ λόγου ἐστί, τῶν ἀρχῶν ἐπιστήµη µὲν οὐκ ἂν εἴη, ἐπεὶ δ’ οὐδὲν 
ἀληθέστερον ἐνδέχεται εἶναι ἐπιστήµης ἢ νοῦν, νοῦς ἂν εἴη τῶν ἀρχῶν, ἔκ τε 
τούτων σκοποῦσι καὶ ὅτι ἀποδείξεως ἀρχὴ οὐκ ἀπόδειξις, ὥστ’ οὐδ’ ἐπιστήµης 
ἐπιστήµη. εἰ οὖν µηδὲν ἄλλο παρ’ ἐπιστήµην γένος ἔχοµεν ἀληθές, νοῦς ἂν εἴη 
ἐπιστήµης ἀρχή. καὶ ἡ µὲν ἀρχὴ τῆς ἀρχῆς εἴη ἄν, ἡ δὲ πᾶσα ὁµοίως ἔχει πρὸς τὸ 
πᾶν πρᾶγµα. 


